
			A Mariña e Ana, 
que fan maxia só con sorrir

		

	
		
			
1. Escola de bruxas


			Deixárona diante do edificio. Despedírona cun bico na fronte e axitaron as mans a medida que se ía afastando deles. 

			Non quería ir, pero non lle quedaba outra.

			—Xa o falamos, Mencía. Ten que ser –﻿dixéralle a nai con moito agarimo mentres lle daba o almorzo﻿–. Xa verás que logo non has querer volver para a casa. 

			Mencía non podía nin responder. Atragoábaselle o leite con galletas e azucre no medio da gorxa. Tiña un nó no estómago feito de nervios. Non quería ir. 

			—Veña, pequena –﻿animáraa o pai﻿–. Farás amizades, xogarás e pasaralo moi ben. Aquí non hai veciños, virache estupendo coñecer rapazada. 

			Parada diante da escola, repetía para si esas palabras de ánimo para ver se lle entraba a alegría, pero os beizos debuxábanlle un xesto triste. 

			Mirou para atrás. Seus pais, moi xuntiños, seguían observándoa e animándoa. Sorríanlle e incitábana a entrar. Obedeceu, arrastrando os pés e coa cabeza baixa, agarrada á súa mochila. 

			No cartel que había enriba da porta poñíao moi claro, en letras grandes: «ESCOLA DE BRUXAS». 

			«Que castigo!», pensaba Mencía. A ela dábaselle moi mal ser bruxa… Oxalá nacese sendo outra cousa. Pero non, a ela tocáralle bruxa. 

			Súa nai era bruxa. E a nai de súa nai, que era súa avoa, tamén era bruxa. E a nai da nai de súa nai, que era súa bisavoa, tamén era bruxa. E a nai da nai da nai de súa nai, que era súa tataravoa, tamén fora bruxa. E a nai antes, tamén. Pero non ía contar, porque a Mencía, ademais de dárselle moi mal ser bruxa, tamén se lle dá moi mal contar. Case sempre esquece o número dous. E iso non é o peor. O que nunca lembra é contar o número sete. Do seis pasa directamente ao oito. 

			Pero estabamos contando outra cousa, o do porqué de ser bruxa. E, ademais do que xa dixemos, hai que engadir que o pai de Mencía é bruxo. E o pai de seu pai, que era seu avó, tamén era bruxo. E o pai do pai de seu pai, que era seu bisavó, tamén fora bruxo. E o pai do pai do pai de seu pai, que era seu tataravó, fora bruxo tamén. E… xa sabedes que a historia segue, pero Mencía non vai continuar explicándoa porque se lle dá moi mal contar. 

			Aínda que o problema grave era que se lle daba fatal ser bruxa. E, xa que o era, debía ir á escola de bruxas, para aprender. 

			Por iso estaba alí, aínda que non lle gustase nin apetecese nada. 

			Puxo un pé na entrada e respirou fondo. Dentro había balbordo de voces infantís.

2. Dona Otilia


			Dona Otilia estaba de pé, ao carón da mesa e diante do encerado. Mencía supuxo que sería a profesora. Non se atreveu a entrar ata que ela lle dixo: 

			—Pasa, busca un asento.

			Mencía coouse entre o alumnado e atopou un pupitre libre máis ou menos polo medio da aula. No camiño fixouse en que todos falaban entre eles, cun ton de voz elevado e ánimo divertido. Estaba claro que xa se coñecían de antes. Eran amigos. Mentres sacaba a mochila e a poñía no respaldo da cadeira, mirou un a un aqueles novos compañeiros, pero entre eles non atopou ningunha cara coñecida. 

			Pareceulle que eran todos semellantes. Vestían de xeito similar, falaban da mesma maneira… Quizais só era que ela se sentía estraña naquel lugar. Intentou sorrirlle á única rapaza que tivera ese mesmo xesto con ela, pero saíulle un debuxo na boca pequeno e nervioso. 

			Os segundos que a profesora tardou en pedir orde resultáronlle a Mencía unha eternidade. 

			—Veeeeeeeeña, pequenos bruxos e bruxas. Acomodádevos! Shhhhhhhhhh! –﻿solicitaba silencio. 

			Ninguén, salvo Mencía, parecía facerlle caso. E, total, Mencía xa estaba muda antes!

			—Veeeeeeeeña, calade. Por favor!

			Pouco a pouco foron apagándose aquelas voces infantís. Cando o silencio encheu completamente a aula, Mencía sentiuse aliviada. Tanto boureo atordáballe a cabeza de tal xeito que nin se decatara de que dona Otilia conseguira calalos tan só despois de petar no chan tres veces cunha vasoira que levaba na man. 

			—Son Otilia, a vosa profesora –﻿dixo firme﻿–. Seguro que xa oístes falar de min, así que aquí estou. 

			Mencía mirou aos lados. Os compañeiros asentían coa cabeza. Debía de ser a única que non oíra nada sobre Otilia. Vaia! Pero xa non pensou máis no tema porque a profesora continuou falando. 

			—Vexo que xa vos coñecedes todos, mellor así. 

			Mencía non coñecía ninguén, pero non se atreveu a dicir nada. Tampouco confesaría que non tiña nin a máis remota idea de quen era dona Otilia. Sorprendeuse cando a profesora, en lugar de continuar coa presentación, interrompeu o discurso con: 

			—Si, dime.

			Pensou que se referiría a ela, agora que tiña claro que era a nova, polo que respirou aliviada cando escoitou unha voz dicir. 

			—Dona Otilia. Creo que todos non nos coñecemos. 

			Localizou a orixe das palabras. Proviñan dos mesmos beizos que minutos antes lle regalaran un sorriso. 

			—Vinvos falar tan animados que pensei que si, desculpade. Dime logo. 

			—Aquela bruxiña de alí non a coñezo. E creo que ninguén máis tampouco. 

			Mencía decatouse axiña de que era a ela a quen se refería, pois sentiu que todos os ollos se pousaban sobre o seu corpo. 

			—Debe de ser de lonxe, non se parece a nós. 

			A que falaba agora, nun ton máis baixo, era a mesma compañeira de antes. «Ben podía estar calada», pensou Mencía, que se sentía moito máis cómoda no anonimato. 

			—Pois preséntate, pequena bruxa –﻿animouna a profesora. 

			Mencía preferiría que a tragase a terra, pero, como na casa lle ensinaran a ser obediente e respectuosa, abriu a boca para dicir o seu nome. Mais non lle saíu. Volveu intentalo, movendo os beizos. Tampouco foi quen de falar. 

			Entroulle, entón, gana de chorar. De rabia e de vergoña, pero aguantou as bágoas. Foi mellor así. Xa comezaba a escoitar os risos dalgúns compañeiros cando a salvou dona Otilia, batendo coa vasoira na man para chamar a atención do alumnado. 

			—Mellor imos facer unha cousa. É comezo de curso e debemos inicialo ben. Imos presentarnos todos, por orde de asento. Comeza ti! –﻿E sinalou o primeiro neno. 

			Grazas a iso Mencía tivo tempo a tranquilizarse antes de que lle correspondese a quenda. 

		

	
		
			
3. As primeiras preguntas


			—Así que vives no Fieital –﻿preguntoulle Nivaria no recreo.

			Nada máis soar o timbre, Nivaria, aquela nena que provocara o asunto todo das presentacións, saíu ás présas da aula seguíndolle os pasos a Mencía. Pegóuselle coma a sombra en canto saíron e xa non se separou dela. A súa amiga acabada de estrear sorría case de continuo. Con todo, Mencía aínda non sabía se sentirse contenta por esa nova compaña. 

			—Si –﻿dixo coa timidez que a caracterizaba. 

			—Iso non está tan afastado… Non coñeces a Atila?

			Atila era outro dos seus novos compañeiros de aula. Mencía lembrábao ben porque se presentara como o «espectacular bruxo Atila». A ela parecéralle un tanto esaxerado e presumido, ademais de moi fachendoso pola súa parte. Pero aos demais fixéralles graza, profesora incluída, xa que todos riran con aquela ocorrencia. 

			Mencía negou coa cabeza. Nunca antes o vira. 

			—Pois vive ao pé da Lagoa Vermella –﻿xustificou o seu comentario Nivaria. 

			A Lagoa Vermella non estaba lonxe do Fieital. Mencía fora ata alí moitas veces. Tras a primeira liña de árbores que delimitaba a fronteira do Fieital, sabía que se agochaba un grupo de vivendas, pero nunca se internara máis daquela fronteira imaxinaria. Aquela veciñanza xa non era a dela e Mencía estaba moi cómoda no seu «mundo», que lle resultaba grande dabondo para vivir nel unha e mil aventuras. Para que explorar máis alá?

			—Sabes? –﻿seguiu falándolle Nivaria, sacándoa dos seus propios pensamentos﻿–. Pensei que eras de moi lonxe. –﻿Mencía encolleu os ombreiros por toda reacción﻿–. Es… Es… –﻿continuou falando a rapaza﻿– Como dicilo? –﻿cavilou un segundo﻿–. Es diferente!

			Por resposta, Mencía só abriu un intre os ollos, ben redondos. Non tiña nin idea de a que se refería con aquilo de ser diferente. Tampouco lle deu importancia. 

			—Non es moi faladora, verdade? –﻿continuaba alegre a nova amiga.

			Mencía sorriu por fin. 

			—Supoño que non –﻿dixo baixiño, mirando o chan. 

			—Non importa. Se falo moito, que eu si son moi paroleira, e te cansas, dimo. Xa estou afeita. 

			Mencía volveu sorrir. Definitivamente, gustáballe aquela nena. 

			—Podo facerche unha pregunta? –﻿Non cesaba Nivaria o interrogatorio. 

			—Xa ma estás facendo… –﻿Foi o que respondeu. 

			Nivaria tardou en reaccionar. Era certo, estaba preguntando se podía preguntar… Non había dúbida de que Mencía era especial. A ela tamén lle gustaba aquela nena.

			—Tes toda a razón! –﻿exclamou máis contenta﻿–. Pódoche facer outra pregunta máis? –﻿dixo botándose a rir. 

			—As que queiras –﻿fíxolle saber Mencía. 

			—Por que non pareces unha bruxa? Es realmente unha bruxa?

			Mencía quedou pensativa. 

			—Sei que son dúas preguntas –﻿interrompeu os seus pensamentos Nivaria﻿–, pero dixeches que podía facer cantas quixese…

			—E podes! Pero é que non sei ben a que te refires. 

			—Ah! Pois está claro! Non vistes coma unha bruxa nin tes zapatos de bruxa, o teu pelo é diferente ao de calquera dos demais, non tes verruga…, non vives entre nós… e non tes nin nome de bruxa! Es supermorena de pel e nin sequera trouxeches vasoira!

			A medida que ía falando, Mencía decatouse de que Nivaria tiña razón en todo o que dicía. O problema era que non dispoñía de xustificación para ningunha daquelas rarezas, así que, novamente, só puido encollerse de ombros. 

			Nivaria volveu sorrir. Aquela resposta entraba nas posibilidades que esperaba. 

			—Sequera unha variña? 

			A nova alumna volveu sacudir a cabeza cara aos lados.

			—Un sombreiro? –﻿gastou a última esperanza. 

			Mencía abriu os brazos e negou divertida. 

			Nivaria riu con gana. 

			—Si que es especial! Pero vai ser mellor que para mañá consigas algo… 

			O timbre soou de novo para que entrasen na aula. As dúas botaron a correr ao mesmo tempo. 

